
Fa treppi, e stravaganse da stupi;

Sta lì come passuin 

Ri Tonni, e Sturiuin

In muoeo de cria votti à ra riva

Zorzo Centurion viva, e straviva.



13.

Cose in somma, Signor, che s'oura odisse

Mi mæsmo quarch'un'atro raccontare

Tremeræ d’ascotare,

Nonche de crære, solo se re visse; 

Diræ che tra Poeti

S'uzan per fore, e diti consueti;

Pù, da puoe ch'à nota si gren misterij

Hà vossuo deputame 

Ra sorte, e destiname

Re refero in sò grou per Evangerij;

Resta dunque concrue,

Da ro manco à ro chiue,

Quanto ne tocche à nuoi mostrave affetto

Se ro fà ri Annimæ sensa intelletto.



14.

Mà perchè ro vorei pesca chiù à fondo

Rò Ma dri vostri honoi de sò natura

Cruoezo fuoe de mezura

